Җиңү көне!

Быел җиңүнең 80 еллыгын билгеләп үтәбез. Бу куркыныч афәтне күргән, сугышның эчендә булган ветераннарыбыз калмады дисәк тә була. Алар бик аз. 80 ел -бик күп вакыт. 

Җиңү көне! Хәтирәләр көне, искә алу көне, нәтиҗәләр ясау көне!


Миңа 5 яшь.  Әти:-“Кызым, кил тизерәк! Парад башлана!” Йөгереп әти алдына барып утырам, түрдә аклы-каралы телевизор. Ниндидер машиналар, бик күп солдатлар. Бер абыең машинада басып йөри. Ник утырмый икән?. Ничек егылмый икән? Әхә, туктады да, кулын чигәсенә куеп солдатларга карап нидер кычкырды. Мин урысча белмим. Миңа ул “Гау гау гау ” дип  ишетелә. Солдатлар җавап итеп, бергә “Ураааааа!!!!”дип кычкырдылар. Машина тагын кузгалып китте. Иии, бу да булдымы кызык!? Миңа Степашка белән Хрюшя күрсәткән мультик кызык...
Миңа 10 яшь. Җинү көненә багышланган тантана. Мин дә коцертта катнашам. Миңа шигырь сөйләргә бирделәр. Муса Җәлил “Бүреләр”. Шигырьне әни белән өйрәндек. Бездә Муса Җәлилнең “Маобит дәфтәре” исемле китабы бар, шуннан өйрәндем. 
Мәдәният йорты алдында бик күп кеше җыелган. Кызыл бәрхет ябылган озын өстәл, янында трибуна. Авыл рәисе, мәктәп директоры һәм герой ветереннар утырганнар. Арттарак, урындыкларга тыл ветераннары, тол калган әбиләр утырган. Кеше күп. Ерак түгел билгесез солдатка куелган һәйкәл, һәйкәл алдында мәңгелек ут яна. Утны ике укучы саклый. Матур итеп, бәйрәмчә киенгәннәр, кулларында автоматлар. Мин дә матур киенгән. Мәктәп формасыннан, ак алъяпкыч япкан, ап-ак бант белән чәчләрем үрелгән, муенда кызыл байрак төсле пионер галстугы. Тантана башланды. Гимн яңгырый. Авыл рәисе, мәктәп директоры сөйләделәр, сугыш ветераннарына рәхмәт әйттеләр, бәйрәм белән котладылар. Сүз герой ветераннарга бирелде. Алар бер-бер атлы хатирәләрен яңартып, сугыш афәтен исләренә төшереп сөйләделәр. Барсының да соңгы сүзе: “Җирдә бүтән СУГЫШ булмасын!” Бер минут тынлык игълан иттелде. Тынычлык! Келт-келт сәгать теле йөрегән тавыш, кошлар сайравы гына ишетелә. Сүзне безгә, мәктәп балаларына бирделәр. Көтәм. Менә “Солдатлар”ны җырлыйбыз да, мин. Аллага шөкер каушап сүзләремне бутамадым. Галия моңлы тавышы белән җыр суза: “Һаваларда торна тавышлары, ишетелә канат кагышлары..”  Олы кешеләрнең күзләрендә яшь... 
Бабайларга кунакка барабыз. Әниләр бабайны бәйрәм белән котлый. Ә мин әби-бабай белән исәнләшәм дә,  бабайның медальләрен карарга дип алдагы бүлмәгә йөгереп  кереп китәм.  Аларны карарга рөхсәт бар хәзер.  Медальләр саклана торган тартма шундый авыр. Әби:-“Кызым, сак кына, бабаң медальләре кадерле алар”. Кадерле булгач ник бабай аларны такмый икән, тантанага бара торган костюмына ниндидер төсле төсле, буй буй значок тага. Бер медален  карарга бирми әби, ансы аеруча матур. Йолдыз!...
Миңа 16яшь. Классташым белән билгесез солдатка куелган һәйкәл янында мәңгелек утны саклыйм. Һәйкәл янындагы мемориаль тактага  авылыбыздан сугышка киткән, фашистлар белән сугышкан, батырларча һәлак булган барчасының  да исеме язылган. Минем бабамның һәм әбиемнең абыйлары исеме дә бар анда. 
 Шул ук кызыл бәрхет ябылган озын өстәл, шул ук трибуна. Ләкин ветераннар кимегән. Тол калаган әбиләр күбрәк. Менә авыл рәисе ветераннарны котлый, мәктәп директоры котлый, сүз мәктәп балаларына бирелә. Таныш шигырьләр, таныш җырлар. “Тәрәзәгә баккан да, ялгыз ана моңлана...”. әллә нәрсә шунда, тамакка төер утыра. Алла сакласын, сугышлар булмасын!...
Бабайларга барабыз. Бабай инде Җинү бәйрәменә бармый. Буй буй төсле-төсле значок таккан костюмын да кими. “Йолдыз”ны “Красная Звезда” ордены карарга рөхсәт бар. Бабай сугыш турында сөйлә әле дисәм дә, “И бала, күрсәтмәсен сезгә Ходай” дип кенә куя. Әбине сөйләтәм. Әбием үзе турында сөйли. Сугыш вакытында буйга җиткән кыз була әби. Бөтен авыр эш алар өстендә кала. Көзен ашлыкны җыеп бетергәннән соң, аларны 15-19 яшьлек кызларны, поездга төяп  торф чыгарырга, урман кисәргә алып китәләр. Ачлы-туклы килеш,  зәһәр суыкта авыр эш эшләү бер дә җиңел булмый.  Явыз фашистны җиңү өчен дип, фронт өчен дип тырышканнар, түзгәннәр....
Мин  икенче курс студенты. Казанда укыйм. Җиңү көне ял көне бит, авыл баласы авылга ашкына. Ләкин менә ике ел инде авылга кайтып булмый. Казанда бәйрәмдә булдым. Ай һай. Бу мәдәният йорты каршысындагы бәйрәм генә түгел. Кеше, бөтен Казан халкы җыелган диярсең. Җырлыйлар, бииләр, күңел ачалар. Концерт беткәч тамаша-салют. Юк! Бу җиңү бәйрәме түгел! Бу Сабан туена репетиция!..

Мин балалар укытам, укытучы. Авылга кайттым быел. Бәйрәмне мәдәният йортында оештырганнар. Ветераннар калмаган. Берничә әби генә. Мәктәп укчылары концерт куя. Билгесез солдатка куелган  һәйкәл янындагы  мәңгелек утны сакламыйлар. Бабам да юк инде. Әби аеруча бүген искә ала бабайны, сагынып сөйли. “И кызым, бабаң, аның иптәшләре шундый миһнәт күргән, ут эчендә йөргән булсалар да, беркайчанда масаеп йөрмәделәр. Беләсеңме кызым, бабаң беренче тапкыр каты яраланганнан соң  бер күзе күрмәс була. Ул аны беркемгә дә әйтми. Яралары төзәлгәннән соң,  явыз фашист белән сугышырга кире фронтка китә. Сугыш бетеп кире авылга кайткач та, бабаңның бер күзе күрмәгәнен беркем белми. Озак еллар үткәч кенә, миңа сер итеп сөйләде ул аны. Шундый тыйнак иде шул бабагыз...” Сөйләми иде шул сугыш турында бабам. Алай да сорап карый идем, болай да. Янәсе мәктәптә инша язасы бар. Юк. “Әнә күпме батырларча һәлак булган геройлар бар, шуларны яз. Мине нәрсә язасың инде”-дип әйтә иде. “Алар бит минем бабай түгел!”-дип үпкәләгән булам. Алдарсың бабайны. Каш астыннар бер генә карап куя да. Барсы да аңлашыла, сөйләми, бетте китте. 
Эх, шундый күңелсез. Ниндидер замана җитте. Пионерлар, октябрятлар бетте. Олыларга хөрмәт бетте. Балалар сугыш геройлары, аларның батырлыклары турында белмиләр. Аларга сугыш, безнең әби бабаларыбыз кан койган Бөек Ватан сугышы, америка боевиклары  төсле тоела…..
Мин ана. Ике улым үсеп килә. Бүген бәйрәм! Күзләрдә яшь. Казанда  “Үлмәс полк” митингы. Бабамның фотосурәтен зурайтып транспарант ясадым. Ай чибәр булган бабам. Улларымның тагын бер фронтовик бабалары бар. Тормыш иптәшемнең бабасы. Аның фотосын да зурайтып транспарант ясадык.  Бабаларыбызның тормыш юллары, кайда сугышканнары, нинди батырлык эшләгәннәре, нинди медаль, орденнар алганнары турында мәгълүмат җыйдык. Митинг. Барсының да түшендә Георгий тасмасы, кайберләре сугыш чорындагы киемнәрдән киенгән, күбесенең башында пилотка. Барлык кешеләрнең кулларында транспарант. Горурланып кемдер әтисе, кемдер бабасы,  кемдер бабасының әтисе, кемдер бабасының бабасы, кемдер дәү әнисе сурәтен күтәреп бара. Барлык җирдә сугыш чоры җырлары яңгырый.  Менә ул бәйрәм! Менә ул искә алу, хөрмәтләү, зурлау! 
Авылымда да бәйрәм бүген, “Үлмәс полк”. Күпме транспарантлар, күпме кеше үзләренең нәселләрен зурлап хөрмәтләп митингка чыккан. Балалар концерт куя. Шигырьләрен шундый матур сөйлиләр, ә җырлары: “Солдатлар”, “Яраннар чәчәк аткан”, “Олы юлның тузаны”, “Җиңү көне!”. Беркемдә күз яшьләрен тыймый. Я Бер Аллам, була күрмәсен сугыш! Тынычлык булсын дөнъяда! Бабаларыбыз, әбиләребез күргән бу афәт кабатланмасын. Яңалары да булмасын! Рәхмәт сезгә ветераннар! Сезнең батырлыкларыгыз алдында баш иябез! Рәхмәт сезгә тылда эшләүче апалар! Сезнең тырышлыгыгыз, сезнең хезмәтегез, сезнең ярдәмегезне тойганга гына явыз фашизмны тар-мар итә алган Бөек халкым! Рәхмәт сезгә сугыш чоры балалары, уенчыкларыгызны мылтыкка, көрәккә, уракка, эш коралына алмаштырып олылыр белән бер рәткә басып хезмәт куйганыгыз өчен! Рәхмәт!
Багаутдинова Алсу Наилевна 

